Y PWYLLGOR RHEOLI DATBLYGU 
(Archwiliadau Safle)

9 Mehefin 2014
Yn bresennol:Mrs G Hayward (Cadeirydd)

Mr D Ellis (Aber-bach yn unig), y Cynghorydd P Harries (Rhosygilwen/Glanrhyd yn unig), y Cynghorydd S Hudson, y Cynghorydd M James, y Cynghorydd O James, y Cynghorydd L Jenkins, y Cynghorydd R Kilmister, y Cynghorydd RM Lewis (Aber-bach a Glanrhyd yn unig), y Cynghorydd PJ Morgan (Aber-bach yn unig), y Cynghorydd D Rees, Mrs M Thomas, y Cynghorydd A Wilcox (Dinbych-y-pysgod yn unig) a’r Cynghorydd M Williams (Dinbych-y-pysgod yn unig).

(Archwiliadau Safle:    Dinbych-y-pysgod 10.10 a.m. – 10.40 a.m.

Aber-bach 11.55 am – 12.15 pm


Rhosygilwen/Glanrhyd 2.00 pm – 3.00 pm)

1.
Ymddiheuriadau
Derbyniwyd ymddiheuriadau am fod yn absennol oddi wrth Mr A Archer, Ms C Gwyther, y Cynghorydd R Owens a Mr AE Sangster.
2.
Cyflwyniad y Cadeirydd
Croesawodd y Cadeirydd yr Aelodau i'r cyfarfod ac fe’u hatgoffwyd mai unig bwrpas yr ymweliad y diwrnod hwnnw oedd galluogi'r Aelodau i ymgyfarwyddo â’r safleoedd a oedd yn destun ceisiadau cynllunio. Ni fyddai unrhyw benderfyniadau yn cael eu gwneud hyd nes y byddai’r ceisiadau cynllunio yn cael eu hystyried yng nghyfarfodydd y Pwyllgor Rheoli Datblygu yn y dyfodol.
3.
NP/14/0185 – Dymchwel yr Ysgol Plant Bach bresennol a chodi Ysgol Gymunedol Cyfrwng Saesneg – Ysgol Gymunedol Iau Dinbych-y-pysgod, Lôn Heywood, Dinbych-y-pysgod
Dywedodd y Pennaeth Rheoli Datblygu y gofynnwyd am ganiatâd cynllunio ar gyfer ysgol gymunedol newydd ar y cae chwarae presennol i'r dwyrain o'r ysgol iau. Byddai'r ysgol plant bach bresennol ar dir ar ochr ddeheuol Lôn Heywood yn cael ei dymchwel a byddai maes chwarae yn cael ei greu yno fel rhan o'r cynllun.  Roedd y cais hefyd yn cynnwys Ardal Gemau Aml-ddefnydd yng nghefn yr ysgol iau bresennol. Nodwyd na fyddai'r adeilad hwn yn newid ac y byddai'n cael ei wneud yn ysgol gynradd cyfrwng Cymraeg ar ôl cwblhau'r ysgol newydd.
Byddai'r ysgol arfaethedig yn cynnwys 12 ystafell ddosbarth, 2 ganolfan adnoddau dysgu, mannau adnoddau, neuadd, cyfleusterau cegin a mannau planhigion.  Roedd lle pwrpasol i ollwng a chodi plant, a maes parcio ar gyfer staff ac ymwelwyr anabl yn rhan o’r cais hefyd.  Roedd yr ysgol arfaethedig yn ddatblygiad mawr a byddai'n 2970m2  o ran arwynebedd.  Byddai'n cael ei dylunio i safonau rhagoriaeth BREEAM, fel sy'n ofynnol gan Raglen Ysgolion yr 21ain Ganrif.
Edrychodd yr Aelodau ar safle'r ysgol arfaethedig, a dangoswyd iddynt yn fras ble y byddai’n cael ei chodi ar y meysydd chwarae presennol, ynghyd â'r trefniadau mynediad arfaethedig. Dywedwyd wrthynt y byddai lefel llawr yr ysgol tua lefel bresennol y ddaear ac y byddai'r tir rhyngddi a'r ffordd yn cael ei raddio. Byddai’r llwybr troed presennol ar hyd ffin dwyreiniol y safle yn parhau a byddai'n cael wyneb newydd a’i ffensio i’w wahanu oddi wrth yr ysgol. Tynnwyd sylw at leoliad yr Ardal Gemau Aml-ddefnydd arfaethedig, a nodwyd y byddai'r cyfleuster hwn yn cael ei rannu gan y ddwy ysgol; byddai’r penderfyniad ynghylch unrhyw ddefnydd ohono gan y gymuned yn cael ei wneud gan  lywodraethwyr yr ysgolion. Yna aeth yr Aelodau ymlaen i edrych ar safle'r Ysgol Plant Bach bresennol a oedd i’w dymchwel a’r tir i gael ei wneud yn faes chwarae.
4.
NP/14/0152 – Safle eithriedig ar gyfer tŷ fforddiadwy (cais amlinellol) – Penberry, Aber-bach
Atgoffwyd yr Aelodau bod y cais hwn wedi cael ei ystyried yng nghyfarfod blaenorol y Pwyllgor Rheoli Datblygu a’i fod wedi’i ohirio hyd nes y gellid cynnal archwiliad safle. Gofynnwyd am ganiatâd amlinellol ar gyfer rhyddhau tir eithriadol i godi tŷ fforddiadwy yng ngardd Penberry, Aber-bach.
Ar y safle, roedd yr asiant wedi dynodi’r safle lle byddai’r annedd arfaethedig, a chadarnhawyd y byddai'r garafán a oedd ar y safle ar hyn o bryd yn cael ei symud. Gan mai cais amlinellol oedd hwn, byddai lleoliad a dyluniad unrhyw annedd a ganiateir yn cael eu penderfynu mewn cais ar wahân. Dywedodd yr asiant ei fod yn credu mai'r unig goed ar y safle y byddai’r cais yn effeithio arnynt fyddai dwy goeden afalau fechan. Byddai’r holl goed eraill yn aros. Eglurodd y swyddogion hefyd wrth yr Aelodau ymhle yr oedd ffin yr anheddiad mewn perthynas â'r safle a thynnodd sylw at yr anheddau cyfagos. Ar ôl gweld y safle, aeth yr Aelodau ymlaen i'r maes parcio cyfagos i weld lleoliad y fynedfa.
5.
NP/14/0184 – ‘Cwmwd Solar’ yn cynnwys dau dŷ solar ar wahân a phedwar tŷ pâr solar – tir yn ymyl Tŷ Glanrhyd, Glanrhyd, Nanhyfer
Cyn edrych ar y safle yng Nglanrhyd, aeth yr Aelodau i weld prototeip o’r anheddau arfaethedig a oedd wedi’u codi yn Rhosygilwen, y tu allan i'r Parc Cenedlaethol.  Yno, gallai’r Aelodau weld y tu mewn a'r tu allan i'r adeilad ac esboniodd yr asiant ei ddyluniad solar unigryw ac arloesol, sydd, oherwydd y ffordd y cafodd ei wneud, ei ffenestri a’r paneli solar, yn hynod effeithlon o ran ynni. Eglurodd hefyd bod gwersi wedi’u dysgu o’r prototeip ac y byddai'r anheddau arfaethedig yng Nglanrhyd ychydig yn wahanol i'r tŷ a adeiladwyd eisoes - byddent yn bennaf ar lefel y ddaear, yn hytrach nag wedi’u codi, a hefyd ni fyddent yn cael eu hadeiladu ar ffurf modwlaidd.
Atgoffwyd yr Aelodau y byddai'r adeiladau yn cael eu gwneud o bren o goetiroedd Cymru; roedd y prototeip wedi’i wneud o sbriws Sitca o dde Cymru gyda chladin llarwydd. Gofynnodd yr Aelodau pa mor hir y byddai’r adeilad yn para, yn enwedig y cladin llarwydd, a dywedwyd y rhagwelid y byddai'r llarwydd yn para 25 i 50 mlynedd, ond y gellid adnewyddu darnau unigol fel y bo’r angen.
Yna, aeth yr aelodau i Lanrhyd i weld safle’r anheddau arfaethedig lle’r eglurodd y swyddogion fod y cais ar gyfer dau dŷ ar wahân a phedwar tŷ pâr. Roedd hwn yn safle tir llwyd, gan iddo fod yn garej gynt, ac roedd y fynedfa fel yr oedd ar hyn o bryd. Byddai lefelau’r safle yn parhau’n debyg i’r hyn oeddynt ar hyn o bryd. Gofynnodd yr Aelodau ynghylch cadw coed ar y safle a thirlunio. Dywedwyd wrthynt y byddai’r coed ynn tal ar y ffin orllewinol yn cael eu torri ac yn cael eu coedlannu. Byddai gwaith plannu brodorol ychwanegol ar hyd y ffiniau ffrynt a’r ochr. Nodwyd bod clymog Japan (Japanese knotweed) ar y safle a dywedodd y swyddogion y byddai gwybodaeth neu amod yn cael ei gosod ar unrhyw ganiatâd bod hwn yn cael ei drin yn briodol. Yn olaf, gan droi at halogiad ar y safle, dywedwyd wrth yr Aelodau bod adroddiad geodechnegol / geoamgylcheddol wedi dod i law a bod Adran Diogelwch y Cyhoedd Cyngor Sir Penfro wedi cynghori y gellid ymdrin â'r materion a godwyd trwy osod amodau ar unrhyw ganiatâd.

